
Siunnersuut uunga: Inatsisartut Suleriaasiata allanngortinneqarnera (UKA2015/148). 

 

Siunnersuut uunga: Naalakkersuinikkut sulinermut aningaasatigut tapiissuteqartarneq 

pillugu Inatsisartut inatsisaata allanngortinneqarneranik Inatsisartut inatsisaat nr. xx, 

uu. qqqq 2014-imeersoq (UPA2015/149). 

 

Siunnersuut uunga: Inatsisartunut Naalakkersuisunullu il.il. ilaasortat 

aningaasarsiaqartitaanerat il.il. pillugit Inatsisartut inatsisaata 

allanngortinneqarneranik Inatsisartut inatsisaat nr. xx, uu. qqqq 2014-imeersoq 

(UPA2015/150). 

(Tamarmik Inatsisartut Siulittaasoqarfiannit saqqummiunneqartut) 

 

 

Saqqummiussissut 

(Inatsisartut Siulittaasuat) 

 

 

Siullermeerinninneq 

Inatsisartut Siulittaasoqarfiat sinnerlugu nuannaarutigaara inatsisissatut siunnersuutit uku 

katillugit pingasut ataatsimut oqaluuserineqartussat matumuuna saqqummiussinnaagakkit. 

 

Inatsisissatut siunnersuutit maanna saqqummiunneqartut, suliniarnerup siulittaasoqarfiup 

taamani atuuttup 2013-imi marsimi ivertinneqarnermi kinguninngua ingerlaannaq aallartitaata 

inernerai. Siulittaasoqarfiup atuuttup nutaap 2014-imi decembarimi ivertinneqarnermi 

kingorna suliaq tamanna ingerlateqqippaa.  

 

Taamatut suliniarnerup pingaarnertut siunertarisimavaa aalajangersakkat Inatsisartut 

sulineranni malittarineqartut inatsisartuni sulinermik pitsaasunik killeqartitsinissaq 

siunertaralugu ullutsinnut naapertuullutillu tulluartuunissaasa qularnaarneqarnissaa. Siunertaq 

tamanna 2014-imi februaarimi siulittaasoqarfiusimasumut ilaasortat isumasioqatigiinneranni 

qulequtarineqarsimavoq. Tamanna aamma qulequtarineqarpoq 2015-imi januaarimi 

siulittaasoqarfiup atuuttup isumasioqatigiinnerani. Inatsisissatut matumani 

siunnersuutigineqartut isumasioqatigiinnerni taakkunani siulittaasoqarfiup oqallinnerisa 

aalajangiinerisalu toqqaannartumik malitsigaat. 

Siunnersuutit annerusumik Inatsisartut namminneq akunnerminni malittarisassaattut 

isigineqarput, taamaattumillu kikkut tamat nalinginnaasumik tusarniaavigineqarnissaat 

pisariaqartutut isigineqarsimanani. Tamatumunnga taarsiullugu Siulittaasoqarfiup 

anguniarsimavaa siunnersuutit siullermeerneqarnerisa aappassaaneerneqarnerisalu akornanni 

nalinginnaasumit sivisunerusumik piffissaqartitsinissaq, inatsisartuni siullermeerinninnermi 

Inatsisartuni partiit oqaaseqaatigiunnagaat kissaataallu suliap ingerlateqqinneqarnerani 

ilanngunneqarsinnaaniassammata. Taamaattoqassappat tamanna pissaaq ataatsimiititaliamit 

siunnersuutit innersuunneqarfigisaannit aappassaaneerinninnermut allannguutissatut 

siunnersuuteqarnikkut. 

 

Tulliuttuni inatsisissatut siunnersuutit immikkoortui pingaarnerit qulliunerusumik 

nassuiaateqarfigissavakka, allatigullu siunnersuutinut nassuiaatit nalinginnaasut sukumiisullu 

innersuussutigissallugit, taakkunanimi siunnersuutit immikkoortui ataasiakkaat 

qulliunerusumillu ataqatigiinneri nassuiaatigineqarsimammata. 

 

Siullertut siunnersuutigineqarpoq erseqqissarneqassasoq sivisunerpaamik inatsisartunut 

ilaasortaasimasoq tassaasoq nutaamik qinersisoqareernerata kingorna Inatsisartut sinnerlugit 

Qinigaanerup misilinneqarnissaanut ataatsimiititaliaagallartumik pilersitsisussaq. 

Peqatigitillugu siunnersuutigineqarpoq erseqqissarneqassasoq ataatsimiititaliaagallartumi 

ilaasortat allat qanoq toqqarneqartassanersut. Maannamut aalajangersakkat 

nalorngissutaasarsimapput, tamannali tassa maanna iluarsiniarneqarluni. 

 

Aappaattut siunnersuutigineqarpoq Suleriaatsimut ataatsimiititaliap suliassai 

erseqqissarneqassasut. Suleriaatsimut Ataatsimiititaliap Inatsisartunut missingersuutit 

akuerineqartarnerannik suliassami saniatigut taamaalilluni siunissami immikkut 

suliassarilissavaattaaq Inatsisartut atuuffinnik nalunaarsuiviat pillugu malittarisassanik 

aalajangersaasarnissaq, tamanna pillugu malittarisassat nutaat naapertorlugit. Kiisalu 

siunnersuutigineqarpoq Suleriaatsimut Ataatsimiititaliap siunissami aamma suliassarilissagaa 

ataatsimiititaliat suliassaqarfiisa akornanni nalorngissuteqartoqartillugu ataatsimiititaliat 

suliassaqarfii pillugit aalajangiisarnissaq. 

 

Pingajuattut siunnersuutigineqarpoq immikkut pissutissaqartillugu ataatsimiititaliat arfineq-

marlunnik inuttaqarnissaannik Siulittaasoqarfiup inassuteqarsinnaaneranut inatsimmi 

tunngavissaq atuuttoq Inatsisartut atorunnaarsissagaat. Aalajangersakkap maannamut atuuttup 

oqaasertai siunertaalu naapertorlugit taassuma siunertarisimanngilaa ataatsimiititaliami 

ataatsimiititalianiluunniit arlalinni ilaasortat amerlineqarnissaannut ataavartumik 

atorneqarnissani, siulittaasoqarfiusimasullu nalilerlugu taamatut aaqqissuussinerup ajoqutai 

iluaqutaasunit amerlanerusut. Siulittaasoqarfiusimasup ilaatigut uparuarsimavaa 

aaqqissuussinikkut ataatsimiititaliani inissat Inatsisartunut ilaasortanit inuttalerneqartussat 

tamarmiusut amerlisimasut, taamaattumillu Inatsisartunut ilaasortat ilarpassui 

ataatsimiititaliani amerlanerusuni ilaasortaalersimasut. Tamatuma inatsisartut ilaasortat 

ataasiakkaat suliassaqarnerulersiinnarnagit aamma malitsigisimavaa inatsisartut 

ataatsimiinnerisa nalaanni piffissanik ataatsimiititaliamut ilaasortat tamarmiullutik 

naapiffigisinnaasaannik nassaarniarneq ajornarnerulersimammat. Tamatuma malitsigisaanik 

ataatsimiititaliat ataatsimiinneri amerlanerusut unnukkut sapaatit akunnerataluunniit naanerini 

ingerlanneqartariaqalersimapput. Taamatuttaaq paasinarsisimavoq ataatsimiititaliat arfineq-

marlunnik ilaasortallit ulluinnarni ataatsimut paasisassarsiorlutik angalaniartarneri 

ajornarnerulersimasut, ataatsimiititaliallu taamatut angalanernut atugassaat tatineqarlutik. 

Siulittaasoqarfilli atuuttoq tamatumani suli erseqqissumik isumminngilaq, taamaattumillu 

partiinut kaammattuutigalugu tamanna sukumiinerusumik eqqartoqqullugu siunnersuutip 

ataatsimiititaliami suliarineqarnissaa eqqarsaatigalugu. Siulittaasoqarfiup tamatumunnga 

atatillugu kaammattuutigerusuppaa, isumaliutigeqqullugu minnerunngitsumik 

Aningaasaqarnermut Akileraartarnermullu Ataatsimiititaliap suliassai siusinnerusukkut 

periuserineqarsimasutut pissarsiviusumik ataatsimiititalianut marlunnit 

avinneqarsinnaannginnersut, tassa Aningaasaqarnermut Ataatsimiititaliamut aamma 

Akileraartarnermut Akitsuusiisarnermullu Ataatsimiititaliamut. 

 

Sisamaattut siunnersuutigineqarpoq ataatsimiititaliat sulineranni aalajangersimasumik 

sinniisussap pisinnaannginnerani sinniisussaqarallartarnermik massakkumut periaasiusimasoq 

malittarisassiuunneqassasoq, siunissami tamatuminnga Inatsisartut allaffeqarfiannut 

nalunaarnissaq kisimi piumasaqaataalerluni. Taamaalilluni tamatumunnga Siulittaasoqarfiup 

siumut akuersissuteqaqqaartarnissaa pisariaqartutut isigineqanngilaq. 

 

Tallimaattut siunnersuutigineqarpoq Inatsisartut inatsimmi allassimasumik 

piumasaqarsinnaalissasut ataatsimiititalianit apeqqutit Naalakkersuisunit allakkatigut 

akissuteqarfigineqarnissaannik. Ataatsimiititaliat apeqqutaasa nalinginnaasumik allakkatigut 

akissuteqarfigineqartarnissaat maannamut suleriaatsimi naatsorsuutigineqartarsimavoq 

malittarisassani erseqqissumik allassimanngikkaluarluni. Aalajangersagaq imatut 

oqaasertalerneqarsimavoq Naalakkersuisut peqatigitillugu periarfissillugit paasissutissanik 

ataatsimiititaliap tunineqarsinnaaneranik killiliisinnaasunngorlugit, tamanna pisortat 

namminersortulluunniit soqutigisaasa sakkortuut, soorlu naalagaaffiup isumannaatsuunera 

eqqarsaatigineqarnissaata, tunngavissaqartippassuk. Pissusissaatut erseqqissassavara 

aalajangersakkakkut siunertarineqanngimmat ataatsimiititaliat pisinnaatitaaffiisa ullumikkut 

atuuttut killilerneqarnerunissaat. Immikkorluinnaq pissutissaqarluarluni, ass. Naalagaaffiup 

isumannaatsuunissaata tamanna pisariaqartippagu, ataatsimiititaliap 

paasissutinneqarsinnaanerata killilerneqarnera allakkatigut tunngavilersorneqartartussaavoq, 

tassuunalu paasineqarsinnaassalluni paasissutissat suut ataatsimiititaliamut 

ilisimatitsissutigissallugit pisariaqartutut isumaqarfigineqarsimannginnersut. 

Aalajangersakkakkut Inatsisartut mattunneqanngillat Naalakkersuisunut ilaasortap 

naalakkersuinikkut akisussaatinneqarsinnaaneranut Naalakkersuisunut ilaasortap 

ataatsimiititaliamut paasissutissiissutai Inatsisartut naammaginngippatigit, taamalu tassuuna 

aalajangersakkap atornerlunneqarsinnaanera killilerneqarluni.  

Arferngattut siunnersuutigineqarpoq ataatsimiititaliat pinngitsooratik 

isumaliutissiissuteqartussaatitaanerata atorunnaarsinneqarnissaa. Tamanna siunnersuutinik 

ataatsimiititaliamit naalakkersuinikkut pingaarutilittut pisariaqavissutulluunniit 

isigineqartunik ataatsimiititaliat namminneq pingaarnersiuisiinnaalernissaasa 

nukittorsarneqarnerattut eqqarsaatigineqarpoq. Taamatuttaaq ataatsimiititaliat namminneq 

toqqarsinnaalissavaat siunnersuutit akuerineqarnissaminnik ilimanaateqanngitsut 

tunulliutissanerlugit, taamalu nukissat ataatsimiititaliap suliarinninnissaanut killeqartut 

annerusumik atorneqarsinnaaniassammata siunnersuutit akuerineqartussatut isikkoqartut 

suliarineqarnerinut. Taamatut allanngortitsineq taamaalilluni iluaqutaaniartussaavoq 

inatsisiliornerup pitsaassusiata qaffassarneqarneranut. Siunnersuut ataatsimiititaliamut 

suliarineqartussatut innersuunneqarsimasoq, maannamutut Inatsisartuni 

oqaluuserineqaqqissinnaassanngilaq ataatsimiititaliap pineqartoq 

isumaliutissiissuteqarsimatinnagu. Siunnersuutit amerliartornerat aammalu siunnersuutit 

ataatsimut isigalugu pisariunerunerat eqqarsaatigalugit ataatsimiititaliat suliassanit 

tatineqarnerat oqilisarniarlugu suliniuteqarnissaq pisariaqartoq Siulittaasoqarfiup atuuttup 

tunngavissap ilaanik taassuminnga oqaluuserinninnermini isumaqatigaa. 

Ernumanartinneqartutulli saqqummiunneqartoq tassaavoq ikinnerussuteqartut 

siunnersuutaannik nalinginnaasumik suliarinnikkumannginnissamut aaqqissuussineq tamanna 

ataatsimiititaliani amerlanerussuteqartunit atornerlunneqarsinnaassanersoq, tamanna 

soorunami siunertaanngimmat. Tamanna tunngavigalugu ataatsimiititaliami 

kingusinnerusukkut suliarinninnissaq siunertaralugu apeqqut tamanna tunngavissallu ilaat 

taanna partiinit sukumiisumik isumaliutigineqassasut Siulitttaasoqarfimmit 

kaammattuutigineqarpoq.  

 

Arfineq-aappaattut siunnersuutigineqarpoq siunissami suleriaatsimi ”siunersiuinerit” 

”ilisimatitsiviusumillu ataatsimiinnerit” akornanni erseqqinnerusumik 

immikkoortitsisoqassasoq, suleriaaseq ulluinnarni nalinginnaasumik suleriaasiusumik 

ersersitsisunngorlugu. Taaguusersuineq tamanna naapertorlugu naleqqussarneqarpoq. 

 

Arfineq-pingajuattut siunnersuutigineqarpoq apeqquteqaat aallaavigalugu oqallittarnerit 

nutarterneqarnissaat. Siulittaasoqarfiup kissaatigaa taakku maannamornit 

aaqqiissuteqarniarnermut sammisinneqarnerulissasut. Taamaattumik siunnersuutigineqarpoq 

apeqquteqaat aallaavigalugu oqallinnissamik siunnersuutit pinngitsooratik Inatsisartut 

oqaaseqaatissaannut siunnersuummik ilaqartinneqartalissasut, siulittaasoqarfik isumaqarmat 

Inatsisartut oqaaseqaateqartarnerannik aaqqissuussineq maannamut nalinginnaasumik 

iluatsilluarsimasoq. Peqatigitillugu siunnersuutigineqarpoq apeqquteqaat aallaavigalugu 

oqallinnissamik siunnersuutit ataatsimiinnerit ingerlanerini ingerlaavartumik 

tunniunneqarsinnaalissasut, piffissap sivikitsup ingerlanerani Inatsisartuni 

oqaluuserisassanngortinneqartarnissaat siunertaralugu, nalinginnaasumik 

tunniunneqarnerannit sapaatip akunnerata missaata qaangiunnerani. Taamaaliornikkut 



 5 

kissaatigineqarpoq apeqquteqaat aallaavigalugu oqallinnerit massakkornit annerusumik 

massakkorpiaq inuiaqatigiinni oqallisaasunik aallaaveqartarnissaat, massakkutut siunnersuutip 

Inatsisartunut tunniunneqarneraniit qaammatit pingasut tikillugit utaqqeqqaanngikkaluarluni.  

 

Qulingiluaattut siunnersuutigineqarpoq, siunnersuutit suugaluartulluunniit, tamatumanili 

Nunatta Karsiata Naatsorsuutaasa akuerineqarnissaannik siunnersuut pinnagu, Inatsisartut 

ukiuata naanerani inaarutaasumik akuersissutigineqarsimanngitsut imaaliallaannaq 

atorunnaartarnissaat. Siunnersuutip ilaata tamatuma siunertaraa Inatsisartut ukiup 

aallartinnerani sulinerata siunnersuutitoqqanik, akuerineqarnissamut ilimanaateqanngitsunik, 

imaluunniit naammattumik naalakkersuinikkut soqutigineqanngitsunik, 

artukkersorneqannginnissaa. Taamaalilluni siunnersuutip ilaa taanna siunertarineqartoq 

eqqarsaatigalugu ataatsimiititaliat namminneq nukissaminnik 

pingaarnersiuisinnaanerulernissaat siunertaralugu pinngitsoorani 

isumaliutissiissuteqartussaatitaanerata atorunnaarsinneqarneranut atatillugu aamma 

isigineqartariaqarpoq. Siunnersuut atorunnaarsimasoq oqaluuserissatut 

nalunaarutigeqqittariaqassaaq siunnersuuteqartup suli kissaatigippagu siunnersuutimi 

Inatsisartuni siuarsarneqarnissaa. Siunertaanngilluinnarporli taamatut pisoqarpat taava 

nutaamik siullermeerinnittoqassasoq pisarnertut saqqummiussissutitalimmik 

akissuteqaatitalimmillu, tamatumalu saniatigut aamma partiinit oqaaseqarfigineqartumik. 

Siunnersuut atorunnaarsinneqartussaagaluartoq Inatsisartut ukiuanni tulliuttumi 

attatiinnarneqarniarpat tamanna periutsit assigiinngitsut marluk atorlugit pisinnaavoq. 

Siunnersuutip attatiinnarneqarnissaa kissaatigineqartoq kingusinnerpaamik ataatsimiinnissaq 

sioqqullugu ullormi tunniussivissami siunnersuuteqartup nalunaarutigissavaa. Imaluunniit 

siunnersuutip Inatsisartut ukiuanni tullermi aamma attatiinnarneqarnissaa kissaatigineqartoq 

ataatsimiititaliap siunnersuummik innersuussiffiusup Siulittaasoqarfimmut 

nalunaarutigissavaa. Kingullertut taaneqartup ataatsimiititaliani suliat annertunerulernerannik 

kinguneqassanngilaq, tassami ataatsimiititaliat pisariaqartutut isigigaangamikkut inatsisissatut 

aalajangiiffigisassatullu siunnersuutit innersuunneqartut suli suliarineqanngitsut Inatsisartut 

ataatsimiinnerinut kingusinnerusunut kinguartinneqarnissaannik Siulittaasoqarfimmut 

pisarnertut ullumikkut qinnuteqarsinnaareermata. 

 

Qulingattut siunnersuutigineqarpoq oqaluuserisassanut nassuiaatip Inatsisartuni 

isumaqatigiinniutigineqarneq ajorneranik maannamut suleriaasiusup § 43-mi 

aalajangersakkani atuuttuni ersersinneqarnissaa, taamaalillunilu siunissami ataatsimiinnermik 

aqutsisoq periarfissillugu ullormut oqaluuserisassat tulleriinnerisa 

allanngortinneqarsinnaanerinut immikkoortulluunniip tamarmi ullormut oqaluuserisassanit 

peerneqarsinnaaneranut. Tamatumani pisarnertut piumasaqaataassaaq tamatuma ullormi 

ataatsimiinneq aallartitsinnagu ataatsimiinnermik aqutsisumut nalunaarutigineqarsimanissaa. 

 

Aqqarngattut siunnersuutigineqarpoq oqaaseqartussat tulleriinnilersortarnerannut inatsisartuni 

suleriaasiusoq atuuttoq suleriaatsimi malittarisassaqalersinneqassasoq. 

Aqqaneq-aappaattut siunnersuutigineqarpoq maannamut atuuffinnik nammineq 

piumassutsimik nalunaarsuisarnerup pinngitsoorani nalunaarsuisussaatitaanermik 

taarserneqarnissaa. Tamanna pivoq Inatsisartut sulinerat eqqarsaatigalugu ammanerusumik 

ingerlatsinissamik nalinginnaasumik anguniagaqarnermut atatillugu. Taamatulli 

allanngortitsineq aallaavittut ilaasortanut amerlanernut nammineq piumassutsimik atuuffinnik 

nalunaarsuivimmut paasissutisseereersunut sunniuteqartussaanngilaq. Pinngitsoorani 

nalunaarsuinissamik aaqqissuussineq pineqaatissiisarnermut aalajangersagartaqanngitsoq 

taamaattoq isumaqarnavianngilaq, taamaattumillu aamma siunnersuutigineqarluni partiimut 

ilaasortaq pinngitsoorani atuuffinnik nalunaarsuivissamut paasissutissiisimanngippat 

erseqqissumilluunniit kukkusunik paasissutissiisimappat tamanna malitseqartinneqartassasoq 

qaammatinut aallartittunut ilivitsunut tamanut ilaasortamut tapiissuteqannginnermik.  

 

13-iattut siunnersuutigineqarpoq inatsisartut sulinngiffeqartarnerat ataatsimiinnernullu 

najuutinngikkallartarnerat pillugit malittarisassat nutaatut ataatsimut katersorneqassasut. 

Tamanna pillugu aalajangersakkat maannamut malittarisassanut assigiinngitsunut arlalinnut 

siammarneqarsimapput, aalajangersakkallu taakku aqunneqarnerat annertuutigut 

siulittaasoqarfimmi qaqugukkulluunniit suleriaatsimit atorneqartumit tunngaveqarsimalluni. 

Sulinngiffeqartarneq pillugu malittarisassat ataatsimoortut nutaat taamaalillutik 

isumaqarfigineqarput suliassaqarfiup taassuma iluani ilaasortat periarfissaannik, 

pisinnaatitaaffiinik pisussaaffiinillu erseqqissaanissamut piukkunnarnerusut, tamannami 

ukiuni arlalinngortuni ilaasortanit amigaatigineqartarsimammat. Taamaalilluni 

Siulittaasoqarfiup suliassatuarilissavaa aalajangersakkat taakku aqunneqarnerat, tassami 

tamatuma suliassartarpiaata allaffeqarfimmut piginnaatitsissutiginissaa 

naatsoorsuutigineqarmat, siulittaasoqarfik taamaallaat naammagittaalliuuteqartarfittut 

atuulluni, ilaasortaap sulinngiffeqarnissamik najuutinngikkallarnissamilluunniit qinnuteqaat 

allaffeqarfimmit itigartinneqarsimatillugu. Nutaanik erseqqinnerusunillu 

malittarisassaqalernikkut neriuutigineqarpoq qaqutiguinnaq taamaattumik suliassaqartassasoq. 

 

14-iattut siunnersuutigineqarpoq aningaasanut inatsisissatut siunnersuutip aamma nunatta 

karsiata naatsorsuutaasa akuerineqarnissaannik siunnersuutip oqaluuserineqarnissaannut 

maannamut suleriaaserineqartutut sivisunerusumik oqaaseqarsinnaatitaasarneq 

malittarisassanut ilanngunneqassasoq, taamaalillunilu siunnersuutit taakkua 

oqaluuserineqarnissaannut atatillugu partiit Naalakkersuisullu siunissami sivisunerusumik 

oqaaseqarsinnaanissamut qinnuteqartariaarullugit. Peqatigitillugu nutaatut 

siunnersuutigineqarpoq tatiginninnginnermik pissuteqartumik taasisitsisoqassatillugu 

piffissanik oqaaseqarfiusinnaasunik aamma aalajangersaasoqassasoq. 

 

15-iattut naalakkersuinikkut sulinermut tapiissuteqartarneq pillugu inatsisip maannamut 

nassuiarneqartarsimanera malittarisassanngortinneqarpoq, taamaalilluni partiit, ullormi 

qinersinermi Inatsisartunut ilaasortaatitaqalersut kisimik, tunngaviusumik tapiissutinik 

pissarsisassallutik. Partiit, qinigaaffiup ingerlanerani partiinit pioreersunit avissaarnikkut 

pilersinneqartut, taamaalillutik taamaallaat ilaasortanut ataasiakkaanut tapiissutinik 

pissarsisinnaassapput. Siulittaasoqarfiup nalilerpaa inatsisip qanoq paasineqarnissaanut 

maannamut nassuiaataasarsimasoq inatsimmi erseqqissarneqartariaqartoq, arlaleriarlunimi 

apeqquserneqartarsimammat. Siulittaasoqarfik aamma isumaqarpoq ilaasortat aningaasatigut 

tunngavissinneqartariaqanngitsut parteereriikkamik qimattarnissaannut.  

 

16-iattut siunnersuutigineqarpoq partiit sinnerlugit aningaasartuutaasimasut partiinut 

tapiissutinit ilanngaatigineqarsinnaanerannik Inatsisartut aalajangiisinnaalissasut. 

Aalajangersagaq, pingaarnertut pinaveersaartitsisussat isigineqartariaqartoq, 

eqqarsaatigineqarpoq pingaartumik atorneqartassasoq partiit ”piaaralutik”, assersuutigalugu 

atortussanik Inatsisartunut tunniussisarneq eqqarsaatigalugu, pisussaaffitik 

naammassinngikkaangatigit, naatsorsuutigalugu Inatsisartut siulittaasoqarfiata tamatuma 

kingorna Inatsisartut sulinerat kinguarsarniarnagu atortussat suliarineqarnissaat 

naammassineqarnissaalluunniit isumagisariaqalerumaaraat. 

 

17-iattut kingullersaattullu siunnersuutigineqarpoq Aningaasaqarsiaqartitsineq pillugu 

inatsimmi § 6-imi inatsisilerinermi teknikikkut kukkuneq iluarsineqassasoq. Iluarsiineq 

taanna inatsisip imarisaatigut allatigut allanngortitsinermik malitseqassanngilaq. 

 

Naggasiullugu neriuutigaara siunnersuutit saqqummiunneqartut, annertoorujussuarmik 

suliaqarnerup oqallinnerparujussuillu inernerisaat, partiinit tigulluarneqassasut. Taamatulli 

oqareerlunga siunnersuutit uku isumaqatigiinniarnissamut tunngavissiatut isigineqassasut 

oqaatigissallugu aamma tunngavissaqarsoraara, taamaattumillu siunnersuutit tamaasa 

anguniagaqarfiusumik nalilersoqqullugit partiit kaammattorpakka. Tassunga atatillugu 

Inatsisartut suleriaasissaat, malittarisassaat suleriaasiilu inatsisartut sulisullu suliffiannik 

ilaqutariittut inuunermut tulluarsakkamik qulakkeerinissamik anguniagassatut 

oqaatigeqartartumut naapertuuttumik qanoq aaqqissuunneqarsinnaanersut nalilersoqqullug 

partiit nalilersueqqullugit minnerunngitsumik kaammattorpakka. Tamanna pillugu inatsisartut 

isumaqatigiissinnaappata allannguutissatut siunnersuutit attuumassuteqartut 

aappassaaneerininissamut saqqummiunneqarnissaat Siulittaasoqarfiup naatsorsuutigaa. 

  

Taamatut oqaaseqarlunga siunnersuutit Inatsisartunut oqaluuserisassanngortippakka. 


